
Aallarnisaasunut nuna tamakkerlugu ukiumoortumik Nersornaasiisarnermik pilersitsinissamik, 

Naalakkersuisut peqquneqarnissaannik Inatsisartut aalajangiiffigisassaattut siunnersuut. Naalakkersuisut 

unammisitsineq kisiat aqqutissiuutissavaat, tassanilu akissarsiaasinnaasut, agguaassinerusinnaasut, 

angalanerusinnaasut, assigisinnaasaallu suliffeqarfinnit namminersortunit, aaqqissuussisimanernit, 

aningaasaateqarfinnit imaluunniit avataani suleqatigisanit aningaasalersorneqassallutik. 

(Inatsisartuni ilaasortaq Napaartoq Isak Petrussen, Demokraatit) 

(Siullermeernera) 

Demokraatit sinnerlugit ilaasortarput Napaartoq Isak Petrussen qutsavigaarput aallarnisaasunut 

ukiumoortumik nuna tamakkerlugu nersornaasiisarnissamik siunnersuuteqarneranut. 

Inunnik amerlanerusunik isumassarsiaminnik pitsaasunik suliffeqarfinngortitsinissaminnut 

sapiissuseqartunik pisariaqartitsivugut. Inunnik akisussaaffimmik tigusisartunik, piffissaminnik 

nukimminnillu atuillutik imminnut allanullu periarfissanik nutaanik pilersitsisartunik. Nunatsinni suliffinnik 

amerlanerusunik pilersitsissagutta aningaasaqarnerpullu nukittorsassagutsigu, namminersorlutik 

inuussutissarsiortut nukittunerulernissaat aalajangiisuulluinnarpoq. 

Taamaattumik aallarnisaasutta ersarinnerulersinnissaat nersornarnissaallu pikkoriffiginerusariaqarparput. 

Oqaluttuariaataat allanut isumassarsiorfiusinnaapput, takutillugulu isumassarsiamit 

suliffeqarfinngortitsinissamut aqqut ilungersunarsinnaagaluartoq, pilersitsinissaq ajornanngitsoq. 

Aallarnisaasunut nersornaat isumassarsiat pitsaasut maluginiarneqarnerulernissaannut kiisalu 

aallarnisaasut, siunnersortit suleqatigisinnaasallu imminnut attaveqalernissaannut iluaqutaasinnaavoq. 

Demokraatinut pingaaruteqarpoq suliniutip nuna tamakkerlugu atuunnissaa. Isumassarsiat pitsaasut 

illoqarfinni nunaqarfinnilu nassaassaapput. Tassaasinnaavoq suliffeqarfik mikisoq najukkami 

ajornartorsiummik aaqqiisoq, imaluunniit aallarnisaasoq niuerfimmut annertunerusumut anngunnissamik 

anguniagaqartoq. Taakku tamarmik maluginiarneqarlutillu nersorneqartariaqarput. 

Peqatigisaanik Naalakkersuisut isumaqatigaarput suliniutit pioreersut sulinermi 

eqqarsaatigineqartariaqartut. Akissuteqaammi GrønlandsBANKENip aallarnisaasunut ukiumoortumik 

nersornaasiisarnera erseqqissarneqarpoq. Misilittakkat nukissallu aallarnisaasarnerup siuarsarnissaanut 

iluaqutaareersut aallaavigalugit suleriaqqittariaqarpugut, pisariaqanngitsumillu suliat imminnut 

qaleriinnissaat pinaveersaartillugu. 

Taamaattumik Naalakkersuisut aallarnisaasunut ukiumoortumik nuna tamakkerlugu nersornaasiisarnissap 

pilersinnissaanut sulissuteqarnissaat taperserparput. Tamatumalu sulissutiginerani Nalik Ventures, 

kommunini inuussutissarsiornermik siuarsaanermik suliallit kiisalu allat attuumassuteqartut 

suleqatigineqarsinnaanissaat misissorneqassasoq taperserparput. Taamaaliornikkut aallarnisaasut 

siunnersuisarfigineqareerlutillu tapersersorneqareersut suliniaqatigiiffiinut attaveqarluartoqarnissaa 

qulakkeerneqarsinnaavoq. 

Aamma pingaaruteqarpoq suliniutip aningaasaqarnikkut akisussaassuseqartumik aaqqissuunneqarnissaa. 

Taamaattumik taperserparput nersornaatisiassat, nersornaasiinerit, angalanerit assigisaallu suliffeqarfinnit 

namminersortunit, suliniaqatigiiffinnit, aningaasaateqarfinnit imaluunniit avataaneersunit allanit 

suleqatigisanit aningaasalersorneqarnissaat tunngaviussasoq. 

Inuiaqatigiit amerlanerit suliffeqarfimmik aallartitsinissaminnut sapiissuseqarfigisaat, siuttuusullu 

nersorneqartarlutik, kissaatigaarput. Tamanna tunngavigalugu Demokraatit Naalakkersuisuts 

allannguutissatut siunnersuutaat taperserpaat. 

 


